
كتێبه‌ جوانه‌كانی قه‌ده‌ر

به‌ر له‌وه‌ی بگه‌ینه‌وه‌ باخچه‌كه‌ی ساوایان

قۆغه‌ جوانه‌كانمان پڕ له‌ شیر كه‌ینه‌وه‌

به‌ر له‌وه‌ی دوا چایه‌ی ئێواره‌ 

له‌ نێوان ستوونی دیرۆكیی مه‌چكۆدا بخۆینه‌وه‌

به‌ر له‌وه‌ی له‌ ژووری دووكه‌ڵدا مه‌ست ببین

قه‌ده‌ر دێ خۆیمان پێ ناس ده‌كا و ڕاده‌برێ

له‌ دوور ڕا ڕه‌فته‌ ڕه‌شباوه‌كه‌ی هه‌ڵده‌دا و ون ده‌بێ

قه‌ده‌ر هه‌میشه‌ به‌ر له‌وه‌ی سپێدان 

له‌ناو زیوه‌ ڕژاوه‌كانی دارستان

كتێبی دوێنێمان كه‌ینه‌وه‌

یا قه‌یتانی پێڵاوه‌كانمان توند بكه‌ین

به‌ر له‌وه‌ی بچینه‌ سۆراغی 

وێنه‌ سووتاوه‌كانی ڕۆح

به‌ر له‌وه‌ی بووك ستیانه‌ی خۆی بكاته‌وه‌ و

له‌ چاوه‌ڕوانی گۆدۆدا 

ژوور تژی خورپه‌ی دڵ بكا

قه‌ده‌ر له‌ په‌نجه‌ره‌كانه‌وه‌ دێته‌ ژووره‌وه‌

وه‌ك خه‌ونێك له‌ شیر و 

كوگایێ له‌ تیغی بڕنده‌

وه‌ك سوارێكی ئاورین، سڵاوی خۆی ده‌كا

وه‌ك براده‌رێكی له‌مێژینه‌ 

له‌ باوه‌شمان ده‌گرێ و له‌سه‌رخۆ

شمشێره‌كه‌ی هه‌ڵده‌كێشێ

ئه‌مانه‌ته‌كه‌مان له‌ سینه‌ ده‌رده‌هێنێ

ئه‌و ئه‌مانه‌ته‌ی 

مه‌عریفه‌یه‌كی زۆرمان بۆ سووتان و نه‌ماندی

ئه‌وسا ماڵئاوایی ده‌كات و 

له‌ دوای خۆی دوو كێلی ته‌متوومان جێ دێڵێ

وه‌ك گیای ئه‌فسوونی بن ده‌ریا

به‌ر له‌وه‌ی دوا پێك هه‌ڵبده‌ین

دوا لاسكه‌ گوڵی لۆتس له‌ ئاو ده‌رێنین

قه‌ده‌ر دێ وه‌ك ناسیاوێكی زۆر نزیك 

بێ ئه‌وه‌ی كه‌ له‌ ده‌رگا بدا دێته‌ ژووره‌وه‌ 

به‌ ده‌نگی سیحراوی بانگی ئه‌فسه‌ری ڕۆح ده‌كا

ئه‌ویش هه‌موو تانج و نه‌جمه‌ی فڕێ ده‌دا و

بێ داكۆكیكردن ئاڵای سپی خۆی هه‌ڵده‌كا 

وه‌سیه‌تخامه‌

بیركه‌ره‌وه‌، سه‌خته‌ ده‌ڵێی ژه‌هری هه‌لایه‌

دژواره‌ وه‌كو شمشێری دوو تیغه‌

مه‌ينه‌ته‌‌ ده‌ڵێی ئاگره‌

كپییه‌ ده‌ڵێی پرسه‌ی ئه‌به‌دییه‌

وه‌رسییه‌ ده‌ڵێی زیندانی ڕۆحه‌

گێژه‌نه‌ ده‌ڵێی خه‌ره‌ندی ترسه‌

سارده‌ ده‌ڵێی به‌فرستانه،‌ مردن

چیتر كتێبه‌ جوانه‌كانی سه‌حه‌ر ناكه‌یته‌وه‌

براده‌ره‌كانت نابینییه‌وه‌

گێژه‌نه‌، قه‌ت ناگه‌یته‌ كه‌نار ئه‌یدۆست

سارده‌ كه‌س ته‌وقه‌ت له‌گه‌ڵ ناكات

مردن مردن مردن مردن مردن

وه‌ره‌ با به‌ینێ ببه‌ستین مردن

كه‌ هاتی یه‌كسه‌ر وه‌ره‌

ئه‌گه‌ر له‌ كاتی گۆرانی چڕین بووم 

ليگه‌ڕێ با ته‌واوی كه‌م

ئه‌گه‌ر له‌ كۆماری شیعر بووم با دوا وشه‌م بڵێم

ئه‌گه‌ر له‌ كاتی پیاسه‌ی ئێواران بووم

لێگه‌ڕێ با دوا تاڵه‌ قژی دۆسته‌كه‌م له‌ مه‌چه‌كم بئاڵێنم

خۆ ئه‌گه‌ر له‌ باوه‌شی دایكم بووم ئه‌وا یه‌كسه‌ر

بگه‌ڕێوه‌ و له‌ دوای خۆت به‌هێمنی ده‌رگاكه‌ داخه‌

با فرمێسك و بالۆره‌ی بمشواته‌وه

چونكه‌ كه‌ هاتی ئیدی ته‌واو

ته‌واو ته‌واو

شكستی گه‌وهه‌ر

1

كتێبێ بوو، پڕ له‌ سیحر و ئه‌فسوون  

فریشته‌ و شه‌یتان

تژی جوانی و خورافه‌ت

له‌ خه‌یاڵ و مه‌ستی و سه‌فا

له‌ ده‌ف و نه‌ی

 له‌ نه‌وای سپێده‌ی عاشقان

له‌ تاوس و تابان و تروسكه‌ی سه‌ما

پڕ بوو له‌ ئه‌لفابای له‌ززه‌ت

پڕبوو له‌ نهێنی خوداوه‌نده‌كان و گه‌مه‌ی باخۆس

پڕ بوو له‌ ناوی ئه‌و جاویدانانه‌‌ی 

له‌ناو خوێنی كتێب ده‌ژیان

كتێبێ بوو هی ڕابردوو 

خه‌ونی ژانوسی ده‌گێڕایه‌وه‌

هێ ئێستا

تابۆكانی ئاشكرا ده‌كرد

ئاگری شی ده‌كرده‌وه‌

هی داهاتوو، كه‌ پڕ بوون له‌ خه‌ونی یۆتۆپی

2

په‌یمانێكی فاوه‌ستی بوو له‌ میانی پاكی و شه‌یتان

پارچه‌ گڕێ بوو

شه‌وقی له‌ چاوی ئه‌به‌د وه‌رده‌گرت

كانیێ بوو گه‌لگامش مه‌له‌ی تیا ده‌كرد

وه‌لێ ئه‌فسووس 

له‌ تاریكه‌ شه‌وێكی هێجگار خه‌مگیندا

له‌به‌رده‌م ئه‌شكه‌وتی سه‌ری ئینسان كوژایه‌وه‌

له‌ ڕه‌فه‌ی قه‌ڵا به‌رزه‌كان بوو به‌ خاك و خۆڵ 

‌كه‌س نه‌یخوێنده‌وه‌

له‌ په‌نجه‌ره‌ی دوا نهۆمی له‌بیرچوونه‌وه‌ 

كه‌وته‌ خواره‌وه‌

له‌و ڕۆژه‌وه‌ زه‌وی به‌و په‌یمانه‌وه‌ ده‌سووڕێ

ئه‌میره‌ جوانه‌كان

1

ئه‌میره‌ جوانه‌كان 

له‌ فڕیندا به‌دیار ده‌كه‌ون

له‌ نیشتنه‌وه‌دا ون ده‌بن

ئه‌میره‌ جوانه‌كان 

له‌ خه‌وتندا زیندوو ده‌بنه‌وه‌

له‌ بێداربوونه‌وه‌دا ده‌مرن

ئه‌میره‌ جوانه‌كان 

له‌ تووڕه‌بووندا ده‌بن به‌مانگ

له‌ هێوربوونه‌وه‌دا ئاوا ده‌بن

2

كه‌ ڕاویان ده‌كه‌ی ده‌توێنه‌وه‌ و ده‌بن به‌هه‌ڵم

كه‌ ڕه‌هاشیان ده‌كه‌ی ڕۆح ده‌گرن

له‌ گۆمی گومان مه‌له‌ ده‌كه‌ن

له‌به‌ر چاوتا با لوولده‌ده‌ن

له‌ خوڕڕه‌دا وچان ده‌به‌خشن به‌جه‌سته‌

له‌ ته‌متووماندا بانگت ده‌كه‌ن

له‌ باوبۆراندا ده‌رده‌كه‌ون

به‌سه‌ر پشتی پڕووشه‌وه‌ گوزه‌ر ده‌كه‌ن

ئه‌میره‌ جوانه‌كان

3

ئه‌میره‌ جوانه‌كان تای به‌ته‌نیابوونی خۆیان

له‌ شووشه‌ مل باریكه‌كانی ڕاكی ده‌كه‌ن و ده‌یبه‌شنه‌وه‌

كه‌ باڵده‌گرن یاده‌وه‌ری خۆیان 

ده‌سپێرنه‌ ده‌ست عاشقه‌كان

كه‌ دێنه‌وه‌ سه‌ر زه‌وی 

ده‌یانبه‌نه‌وه‌ سه‌ردابه‌كان

جار جاره‌ له‌ په‌نجه‌ره‌ به‌رزه‌كانه‌وه‌

له‌تێ جوانی و قاپێ نیگایان بۆ فڕێ ده‌ده‌ن

ئه‌میره‌ جوانه‌كان له‌ جوانیدا گوڵه‌ په‌مۆن

كه‌ باڵده‌گرن به‌دیار ده‌كه‌ون

كه‌ دێنه‌وه‌ بۆ تا هه‌تایه‌ ون ده‌بن

شاعیر

تۆ چاوبه‌سته‌ی بن شمشێری دیمۆكلیسی

تۆ سه‌مه‌نده‌رێكی ته‌نهای ئاسمانی

گۆرانییه‌كانی خۆت بڵێ و

بچۆره‌ ناو مه‌ترسییه‌كانی ڕه‌هایی

تۆ كه‌ڵه‌ پياوێكى تا ئه‌به‌د له‌بیركراوی

تۆ غه‌ریبی نێو مێگه‌لێكی پڕ سامی

ته‌كانێ بده‌ براده‌ر

تا بگه‌یته‌وه‌ ناو سیحری جاویدانی

تۆ كه‌سێكی بێ نه‌زیری

تۆ مه‌خلووقێكی پڕ سه‌فا و بێ خه‌ڵوه‌تی

تۆ كووره‌كه‌ت بێ ئاگره‌

ته‌نهاتری له‌ زه‌مینێكی چۆڵكراو

تۆ دیرۆكت تاشه‌به‌ردێكی بن گۆمه‌

پێكێكی تر هه‌ڵقوڕێنه‌ 

با پڵنگی مه‌ستی بتگرێ

تۆ له‌نێو ئه‌م خه‌راباته‌ 

به‌ته‌نها دیدگا شكده‌به‌ی

ئه‌وان كه‌ ڕه‌تبوون ترس قوتی دان

تۆ یاریت به ‌كتێبی خۆر ده‌كرد

كه‌ ڕه‌شه‌با بینایی دار كاژی ده‌چنی

تۆ گه‌ڵا ڕژاوه‌كانت كۆ ده‌كرده‌وه‌

زۆرم بیر له‌ تۆ كردۆته‌وه‌

نه‌ ڕۆژێ ویستت مه‌شخه‌ڵه‌ ئاگرێ بدزیت

نه‌ وچان ده‌گری له‌ حه‌رفێ

تۆ چه‌ند ته‌نهای ئه‌ی مرۆڤ

بۆ كوێ ده‌چیت؟ با ته‌لبه‌ندێكیش ته‌ی بكه‌ی 

بپه‌ڕێته‌وه‌ ئه‌وبه‌ری

یا له‌ كه‌نارێ سه‌مای بێهووده‌یی بكه‌ی

با گۆرانییه‌كی خۆشیش بڵێی

خه‌مگینی سه‌مای سه‌رده‌مه‌

گریمان ڕزگارت بوو

ئه‌وسا كه‌سێ له‌ ده‌وروبه‌رت نه‌ماوه‌

ده‌ست له‌ شانه‌كانت بدا

هه‌رچه‌ند ڕاكه‌ی 

هه‌ر ده‌گه‌یته‌وه‌ ڕۆحی خۆت

ته‌نهاتریشی له‌ جاران

گریمان ده‌ته‌وێ سۆراغی كتێبی ڕه‌هایی بكه‌ی

ده‌بێ تا ئه‌به‌د خاچت له‌ ده‌ست بێ

ئای چه‌ند ته‌نهای ئه‌ی مرۆڤ؟

برۆنزییه‌كان

با خۆسیترین ڕه‌نگاڵه‌ بوون

ئه‌و ئاوێنه‌ سورفڵانه‌ی له‌ كتێبی بارانه‌وه‌

ده‌ڕژانه‌ سه‌به‌ته‌ی زه‌وی

به‌هه‌شتیترین زێوان بوون

ئه‌و حیكمه‌ته‌ سرووتیانه‌ی 

له‌ جوانيته‌وه‌‌ هاتبوون

ته‌متوومانی قه‌ده‌ریان ده‌ڕه‌وانده‌وه‌

ساته‌ دره‌وشاوه‌كان

كۆمه‌ڵه‌ قه‌ره‌جێكی یاقووتی بوون

ئاڵترین سترانیان ده‌چڕی

ڕه‌شماڵه‌ برۆنزییه‌كانیان 

له‌ باڵی به‌رائه‌ت بوو

ستوونیان له‌ نووری ئه‌زه‌ل

به‌حه‌قیقه‌تیان ده‌گوت ڕه‌زی هه‌تاو

به‌و ده‌ست و په‌نجانه‌ش دۆزه‌خ

كه‌ مه‌مكی هه‌رماسیان ده‌گوشی

ئه‌و ساتانه‌ ڕه‌مزی یه‌قین بوون

له‌ناو باخچه‌ی ئه‌پیكۆردا

باڵای شمشێر بوون له‌ ته‌رازووی داد

كۆمه‌ڵه‌ شاعیرێكی خه‌مگین بوون

شه‌وانه‌ بۆ مینا شكاوه‌كانی یۆتۆپیا ده‌گریان

ئامێز ئامێز نه‌ویدیان به‌مێژوو ده‌دا

ڕۆژانه‌ش ده‌چوونه‌وه‌ مه‌نفا

له‌ په‌نجه‌ره‌كانه‌وه‌ بۆكێتی 

شه‌به‌قیان ده‌به‌شییه‌وه 

ساته‌ دره‌وشاوه‌كان 

گوڵه‌ مێلاقه‌ی ئه‌شق بوون

له‌ ماڵی كۆتران ده‌خه‌وتن

له‌ حه‌وشه‌ی كه‌ناریان پرسه‌یان داده‌نا

ساته‌ برۆنزییه‌كان 

گڵاسێ شه‌ڕابی ته‌ناهی بوون

سه‌به‌تێ ترێی شه‌راب بوون

سفره‌یێ تاوڵی موراد بوون

سه‌لامه‌ت بن په‌ڕه‌سێلكه‌ برۆنزییه‌كان

كه‌ ناواده‌ كۆچتان كرد و

ژووری كتێبه‌كانتان چۆڵكرد

ئه‌وا من هه‌میشه‌ له‌ژێر تریفه‌ی مانگی ته‌نها



20

له‌ژێر مناره‌ چۆڵه‌كه‌ی شاری غوربه‌ت

له‌ په‌نجه‌ره‌ و له‌ ته‌ك ئاسه‌واره‌كانی مه‌چكۆ

له‌به‌ر ده‌رگای قه‌ڵا وه‌هم كوژه‌كه‌ی شار

له ‌لای په‌یكه‌ره‌كه‌ی زه‌عیم

له‌ كن ئاوه‌كه‌ی كه‌سك و سۆر

له‌لای قه‌سره‌كه‌ی عه‌تاوڵا

له‌ مزگه‌وتی شێخی چۆلی

وه‌ستاوم و گوڵم پێیه‌

بخووری نوێژێكی ئه‌به‌دی داده‌گیرسێنم

كه‌ میحرابه‌كه‌م پڕیه‌تی له‌ ژاڵه

كاسه‌یێك چه‌نگاڵ

هه‌موو خه‌وتوون 

پاسه‌وانه‌كان، خه‌فه‌ره‌كان

سواره‌كان، شه‌مه‌نه‌فه‌ره‌كان

پاسه‌وانه‌كان: خه‌وتن بۆ ئه‌وان 

ژه‌هری چاومانه‌

خه‌فه‌ره‌كان: خه‌وتن بۆ ئه‌وان

كوژانه‌وه‌ی ئاینده‌یه‌

سواره‌كان: خه‌وتن بۆ ئه‌وان 

پاییزی ئه‌قڵه‌

شه‌مه‌نده‌فه‌ره‌كان: خه‌وتن بۆ ئه‌وان 

باستێلی ئه‌به‌دییه‌

پاسه‌وانه‌كان ئه‌و كاته‌ خه‌وتن

كه‌ نیشتمان به‌تۆزێ ئاگاهی 

غه‌رقی خوێن نه‌ده‌بوو

خه‌فه‌ره‌كان كاتێك خه‌وتن

كه‌ مناڵه‌كان به‌تۆزێ به‌زه‌يى 

ئاینده‌یان ده‌نه‌خشاند

سواره‌كان كاتێك خه‌وتن

كه‌ كتێبه‌كان به‌تۆزێ خوێندنه‌وه‌ 

ڕزی نه‌ده‌بوون

شه‌مه‌نه‌فه‌ره‌كان ئه‌و كات خه‌وتن

كه‌ هه‌موویان له‌به‌ر بارانی مه‌رگدا 

چاوه‌ڕوانی سه‌فه‌ر بوون

هه‌موو بێداربوونه‌وه‌

پاسه‌وانه‌كان، خه‌فه‌ره‌كان

سواره‌كان، شه‌مه‌نه‌فه‌ره‌كان

پاسه‌وانه‌كان كاتێك بێداربوونه‌وه‌

كه‌ ته‌رمی نیشتمانیان به‌ڕێ ده‌كرد

خه‌فه‌ره‌كان كاتێك بێداربوونه‌وه‌

كه‌ منداڵه‌كان به‌بچووكی سه‌ریان نایه‌وه‌

سواره‌كان كاتێك بێداربوونه‌وه‌

كه‌ ڕه‌شه‌با خۆڵه‌مێشی كتێبه‌كانی په‌رت ده‌كرد

شه‌مه‌نه‌فه‌ره‌كان كاتێك به‌گڕ كه‌وتن

كه‌ مه‌رگ هه‌مووی دروێنه‌ كردین

پاسه‌وان له‌گه‌ڵ تۆمه‌ هه‌ی موخه‌ننه‌ت 

نیشتمان موقه‌دده‌سه‌

خه‌فه‌ر له‌گه‌ڵ تۆمه‌ هه‌ی به‌د نمه‌ك 

منداڵه‌كان هی مه‌له‌كوتی خودان

سوار له‌گه‌ڵ تۆمه‌ هه‌ی نه‌گریس 

كتێبه‌كان كلیلی ئازادین

شه‌مه‌نه‌فه‌ر له‌گه‌ڵ تۆمه‌ هه‌ی به‌د ڕۆح 

هه‌موومان سه‌فه‌ری بووین. 

شكانی ئاو

1

ڕه‌نگه‌ دڵۆپه‌ ئاوێ هه‌بێ له‌ پشتی كێوه‌كانه‌وه‌

خۆی به‌‌ قه‌دی چیلكه‌ گیایێ گرتبێ

یا به‌سه‌ر شاخی كه‌ڵه‌ مامزێكه‌وه‌

خۆی له‌به‌ر خۆر هه‌ڵخستبێ

2

ڕه‌نگه‌ دڵۆپه‌ ئاوێ هه‌بێ 

له‌ پشتی كیشوه‌ره‌كانه‌وه‌

جاویدانی دابێته‌ نه‌وڕه‌سه‌كان و

حه‌سره‌تی بۆ من نووسیبێ

3

ڕه‌نگه‌ دڵۆپه‌ ئاوێ هه‌بێ

تاجیله‌ی نه‌مریى پێ بێ و من نه‌یگه‌مێ

ئێستێ له‌سه‌ر تاشه‌ به‌ردێكا

یا به‌دیار چاوی قڕژاڵا

یاری له‌گه‌ڵ ماینی به‌حر و ته‌م بكا

4

زۆرجاران كه‌ قه‌ڵه‌مه‌كه‌م به‌كوڵ ده‌گری

گوێم له‌ ڕژانی له‌پێ ئاو ده‌بێ

چك چك به‌ره‌و زه‌وی ده‌ڕژێ

وا هه‌ست ده‌كه‌م ئه‌وه‌ ڕۆحمه‌ هه‌ڵده‌ڕژێ

ده‌مه‌وێ زه‌مانێ بچمه‌ ناو ئاو

ڕه‌نگه‌ په‌پووله‌ی ئاوان بم

زه‌وی هه‌ردوو باڵی گرتووم

ڕێگه‌ نادا بچمه‌ نێو دڵۆپه‌كانییه‌وه‌

له‌ پشتی شووشه‌وه‌ هه‌ر ده‌تگوت گه‌وهه‌ره‌

6

ته‌مێك بوو له‌ جوانی ئه‌و ئاوه‌

زه‌مه‌نێك بوو له‌ جاویدانی

یا په‌یكه‌ری گه‌ڵایێ 

كه‌ سه‌یری شه‌ونمی سوور ده‌كا

دره‌خته‌كه‌ شه‌و بوو كه‌وته‌ سه‌ما

كه‌ مانگی بینی تاجێكه‌ له‌ ئاو

به‌سه‌ر لقێكی قه‌دیه‌وه‌

7

ڕه‌نگه‌ دڵۆپه‌ ئاوێ هه‌بێ

له‌ پشتی كیشوه‌ره‌كانه‌وه‌

جاویدانی دابێته‌ نه‌وره‌سه‌كان و

حه‌سره‌تی بۆ من نووسیبێ

یا له‌ كه‌ناره‌ دووره‌كانی عه‌ده‌م

فیرده‌وسی وه‌ك فه‌ریكه‌ گه‌نمێ

به‌ده‌نووكی تیترواسك سپاردبێ

جه‌خاری بۆ من ناردبێ

8

زۆر جاران گوێم له‌ خوڕره‌ ئاوێ ده‌بێ

ده‌ڵێم هه‌ر ئێستا ده‌یگه‌مێ

به‌ڵام دووره‌، هێنده‌ دووره‌

به‌قه‌د ئه‌و ته‌مه‌ زیوینه‌ی 

له‌و به‌ری ده‌ریاكانه‌وه‌

دوورتر له‌ تاقه‌دارێكی ئه‌وبه‌ر زه‌مین

9

وا هه‌ست ده‌كه‌م

خوێنمه‌‌ جێی هێشتووم و نایگه‌مێ

ئه‌ی ئاو ده‌رگام لێ بكه‌وه‌ ئه‌ی ئاو

من ئه‌وه‌نده‌ فرمێسكم بۆ تۆ ڕشتووه‌

تا گیا له‌ژێر پێم شین بووه‌

10

ئه‌ی ئاو

پاكیزه‌ییم پێ ببه‌خشه‌ ئه‌ی ئاو

ئه‌ی ئاویترین جاویدانی

ئه‌ی ئاو بمكه‌وه‌ هاوڕێی جارانت

كه‌ دڵۆپ، دڵۆپ 

دڵۆپ، دڵۆپ

له‌ چه‌مه‌نی ڕۆحم ده‌نای

ئه‌ی ئاو بمكه‌وه‌ دۆستی جارانت

كه‌ خوڕ خوڕ، خوڕ خوڕ

هه‌ڵتده‌ڕشتمه‌ چاوانت

ژنێك له‌ گیا

ژن

ئه‌ی لوئلوئی لالا

یاقووتی شكاو، كه‌ ئاسك مه‌ستی شكانه‌

ئاقیقی ڕژاو، كه‌ نارسیس غه‌رقی ئاوێنه‌ی ئاوه‌

عه‌تری پژاو، شه‌وق و شه‌باقه‌ی برین و بۆ

ڕه‌زمی نه‌وا، كه‌ چرۆی زینه‌ وه‌كو باخی ڕه‌زانه‌

لاله‌نگی زه‌ڵاڵ، گوڵ و گوڵگون

كه‌فچڕی ده‌ریا، كه‌ ته‌مه‌ن پیرێكی ڕه‌هه‌نده‌

ده‌فژه‌نی باخاتی به‌هه‌شت

گرفه‌ گڕی مسك و مه‌تاڵ

مه‌ستانه‌ كوڵیك، ته‌ختی هه‌مایون

ئه‌شكی مه‌ریای له‌عل و تاوس

ساقی یو مه‌ی

ڕه‌وتی به‌هێ

باخۆسی ڕه‌زم

به‌زمی به‌ڵالوك

به‌هره‌ شیعر

باخی میهر، میهری موغان

ژن

ئه‌ی دولدولی باڵا

تۆ كه‌ ده‌بانێكی دوو تیغه‌ی

تیغێ جوانی 

تا بتوانین به‌رگه‌ی بێ هووده‌یی بگرین

تیغێ نه‌ی 

تا بتوانین خۆمان له‌ مه‌رگ حه‌شارده‌ین

یا له‌ خه‌ونی شاپه‌ڕێكی كاغه‌زینی باڵنده‌ی

یا هه‌ر نه‌بێ له‌ قوڕێكی جیاوازی

یا هیچ نه‌بێ جه‌سته‌یه‌كی دوای هه‌وه‌س و 

له‌ززه‌تێكی ئاگرینی

ناوه‌ندی گه‌ردوون: خۆر نه‌بوو

ئاته‌شگه‌ی ناو جه‌سته‌ی تۆ بوو

سه‌وسه‌نی ڕۆح

گردی دیار

كاخی خه‌یاڵ

عه‌رشی موعه‌للا

ده‌مێك ده‌بی به

‌سه‌رچاوه‌ی نایاب ڕه‌گه‌زی سه‌ر زه‌مین

یا كاڵانی شمشێری پڕ له‌ خوێنی مرۆی باڵا

به ‌ئه‌دگار هه‌ر له‌ خوای ئاو و حیكمه‌ت ده‌كه‌ی

گه‌ڵا و قه‌تمه‌ری ناو ماڵی فریشتانی

له‌ گه‌ردن وه‌ك پڵنگێكی تازه‌ خه‌وتوو

ژن

ئه‌ی نه‌ی شه‌كه‌ر و باده‌یی فه‌ڕ

عه‌رعه‌ری عوریان

زۆرم بیر له‌ تۆ كردۆته‌وه‌

وا تێ ده‌گه‌م

تۆ سه‌خته‌ندازێكی 

م ه‌ ح ا ڵ ی

ئه‌ی 

ژ

ن

شمشێری ئاوین

ئاوێنه‌ی ئاو به‌و هه‌موو سافییه‌

به‌و هه‌موو مرواری و سیحری فاڵ

به‌و هه‌موو سێوه‌ لا سوورانه‌

له‌ دره‌ختی په‌ندێكی ئاورین

نه‌رسۆسی توانده‌وه‌ و

جوانییه‌كانی وه‌كو فلوت هه‌ڵمژی

كیژۆڵه‌ عاشقه‌كانی له‌ ئومێد خنكان

پاشا و مه‌مله‌كه‌تی غه‌رقی شایی كرد

گه‌مه‌یه‌كی چه‌ند خۆشبوو

داگیرسانی شه‌وبۆی مناڵی

له‌ شه‌ڕابی ترێی لاتین و

له‌ مه‌ستی دره‌ختی ته‌ناوه‌ر

له‌ لێواره‌ گه‌ڵا ڕه‌نگه‌كانی زین و زه‌ماندا

دوای هه‌موو جه‌نگه‌ شووشه‌ییه‌كانی ده‌روون

دوای هه‌موو پێكه‌ خه‌سته‌كان

دوای به‌جگه‌ره‌ ئاور ڕێژكراوی نامه‌كانی

له‌ناو ئه‌فسوونی ته‌متوومان

بێ گوڵه‌ په‌مۆی قوتبی و

بێ شه‌ڕاب

بێ ئه‌ڤین

خاڵی له‌ زیت و سۆزی ئومێد

بێ نه‌وڕه‌سه‌ جوانه‌كانی سه‌ر قه‌ڵای ئاو

ده‌گه‌ڕێته‌وه‌ ناو مه‌مله‌كه‌تی یاده‌وه‌ری

ئه‌و په‌ڕانه‌ هه‌ڵده‌داته‌وه‌ 

شیر و گه‌وهه‌ریان له‌سه‌ر هه‌ڵبزڕكاوه‌

ئه‌و ده‌رگایانه‌ ده‌كاته‌وه‌

كه‌ دیلی قفڵی نیگه‌رانین

ده‌گه‌ڕێته‌وه‌ سه‌ر ئه‌و نامانه‌ی

هه‌میشه‌ مناڵیی بۆی ده‌هێنا و

مناڵیشی بۆ ده‌خوێنده‌وه‌

ته‌ڵه‌ ژیله‌مۆیێ ده‌خاته‌ سه‌ر نه‌رگیله‌كه‌ی

بۆ ساتێ دووكه‌ڵی زاتی خۆی هه‌ڵده‌كێشێ

چه‌ند بوه‌یهیمی بوو ئه‌و دۆسته‌

ده‌مێ له‌ شه‌هدی شه‌ڕابا مه‌ست ده‌بوو

ده‌مێ له‌ په‌رستگا

ده‌مێ گیا و پڕووشه‌، ده‌مێ هه‌وره‌ تریشقه‌

قومێ ئاوی یه‌قین، شه‌ونمێ له‌ سپێده‌ی كافوور

ئاگری گومانی تێبه‌ردام

هه‌ورازێ له‌ دۆزه‌خ، شه‌یتانێ له‌ ڕۆحم تاوی دا

وه‌ك ده‌نگی ناقووسی شكاوی كه‌ڵێسا

به‌للوری ئارامی شكاندم

وه‌ك چڵێ زه‌یتوونی شه‌رابی

وه‌ك دڵی شه‌ق شه‌ق بووی به‌ر كاردێ

وه‌ك شیعر هه‌ڵده‌ڕژا

چه‌ند دوورودرێژ بوو ئه‌م گه‌مه‌ ته‌مڕێژه‌

ئێستاكه‌ش نه‌وه‌یه‌ك هه‌ر ماوه‌

درێژه‌ به‌م گه‌مه‌یه‌ی من ده‌دا

ترووسكێ له‌ كێوی منداڵی

غوربه‌تم له‌ ڕه‌نده‌ی گه‌ڤ ده‌دا 

تاجی جوانی

چوومه‌وه‌ ناو ته‌مى ته‌مه‌نی به‌سه‌رچووم

كتێبی گریانم كرده‌وه‌

چرایێ له‌ باخی ئیره‌می ڕامان و

ئومێدێ له‌ سه‌راب

كتێبی دووه‌مم كرده‌وه‌

سوفیێ له‌ نارنجی زیكر

زه‌ندیقێ له‌ سافی خوناوه‌ی به‌ربه‌یان

عابیدێ له‌ قه‌ترانی زوڵم

كتێبێ له‌ عه‌شقم كرده‌وه‌

شنه‌یێ له‌ حه‌سره‌ت له‌ززه‌تی بابردوو

حه‌سره‌تێ له‌ شه‌وقی كوژاوه‌

له‌دیدارتا

تاجه‌كه‌ت له‌ جوانى

ته‌خته‌كه‌ت له‌ دڵنیایی مه‌لستان

شمشێرت له‌ برووسكه‌ی هه‌مووان

په‌رییه‌ نیلوفه‌ڕییه‌كان

سپێدان له‌ ده‌قی گه‌ڵاوه‌ بانگیان ده‌كردی

بۆ باڵات ده‌نووشتانه‌وه‌

قه‌لنه‌كه‌تیان به‌گیانی نه‌مری داده‌یساند

ده‌ستیشیان له‌ عه‌تری ڕوومه‌تت ده‌سووتا

سينه‌يان گه‌ڵاڕێژ ده‌كردی 

ئه‌ڵقه‌كه‌ت به‌خوێنی په‌رییه‌كانی لاتین 

له‌ په‌نجه‌ت داگیرسان

ده‌وروبه‌ر گوڵ بوون گوڵ

گه‌وهه‌ری نه‌رگزت به‌جێهێشت

كتێبت نایه‌ ناو قه‌فه‌زی دیلێتی

شمشێرت له‌ دڵیان برده‌ خوار

ئاگری قه‌لنه‌كه‌ت له‌ بخووری تابان بوو

لاتین به‌هه‌موو ئه‌شقه‌ جوانه‌كانی

به‌ هه‌موو كه‌ڵێسا و باڕه‌كانی

ئێواران كلیلی نهێنی دنیایان

له‌ناو ده‌نكه‌ گوێزێ داده‌نا

له‌ باخ و باخه‌ڵی تۆیان كرد

كاسه‌ی میهر و ڤانیان له‌ كاسه‌ی چاو ده‌كرد

له‌سه‌ر مێزه‌كه‌تیان داده‌نا

ئه‌سپه‌ قه‌فقاسییه‌كه‌تیان

به‌عه‌تری هه‌ناسه‌ی خۆ ده‌شووشت

له‌ جه‌نگه‌ڵه‌كانه‌وه‌ شیری شێریان بۆ ده‌هێنای

هه‌ر بۆ خاتری ئه‌وه‌ی گێلاسه‌كه‌ی نیشتمان

تروسكه‌دار بێ و نه‌ژاكێ

هه‌ر بۆ خاتری ئه‌وه‌ی

كه‌ شووشه‌ی شه‌به‌قیان نه‌شكێ

ڕۆحیان ده‌خسته‌ ناو قه‌فته‌ی شمشێر و

به‌شانی تۆیان هه‌ڵده‌واسی

دره‌ختی حیكمه‌ت

په‌نجه‌ره‌كانیان شكاند

تا بگه‌نه‌ باخی هه‌قیقه‌ت

ڕۆحیان وه‌ك یاقووتێكی درزبردوو 

وه‌همیان لێ ده‌چۆڕێته‌وه‌

ئه‌و ته‌ڵه‌زمانه‌ی 

ده‌رگای نووریان خسته‌ سه‌ر پشت

تا هزر مه‌ستی سه‌فاكه‌ن كوژانه‌وه‌

ئه‌و شاعیرانه‌ی سه‌ر به ‌سه‌مای زۆربا بوون

تا چه‌ند دێڕێ له‌ ڕۆحی شكاو ده‌رباز بكه‌ن

له‌ناو له‌پی سه‌رابدا خۆیان دۆزییه‌وه‌

ئه‌و برینانه‌ی له‌ته‌ سێوێ هه‌ڵیگرتن 

له‌ باخه‌كاندا ڕزین

ئه‌و هه‌یڤه‌ شه‌وانه‌ی بۆ تاوێ 

به ‌تیلمه‌ هه‌ورێ خۆیان داپۆشی

تا دوو په‌یكی عيشق 

له‌به‌ر چاوی به‌دكاران ون كه‌ن

به‌ڵام بۆ تا هه‌تا ئاوا بوون

ئه‌و چاوانه‌ی خۆیان له‌ یه‌خه‌ی ئاسمان دووری



38

تا بارانی یه‌قین ببارێ

تا ئه‌به‌د نوقمى گومان بوون

ئه‌و سه‌مه‌نده‌رانه‌ی له‌ فڕیندا سووتان

تا له‌ به‌رزایییا بچریكێنن

له‌ خۆڵه‌مێشه‌كانیان دۆزه‌خ داگیرسا

ئه‌و تیشكانه‌ی دابه‌زینه‌ سه‌ربانی ماڵه‌كان

تا دڵان ته‌ژی ئه‌وین كه‌ن 

ئاگریان به‌ردایه‌ ده‌روون

ئه‌و شنه‌بایه‌ی هه‌ڵيكرد 

تا ته‌پوتۆزی گه‌ڵاكان بشواته‌وه‌

به‌ناچاری هه‌ڵیوه‌راندن

ئه‌و كه‌نیزانه‌ی له‌ سۆنگه‌ی میهرێكی پاك 

ده‌ستیان له‌ مل كردین

بۆ یه‌كجاری ئێمه‌یان خنكاند

ئه‌و ئازادییه‌ی له‌ كوچه‌ و كۆڵانه‌ بنبه‌سته‌كان

به‌دوایدا ڕامان ده‌كرد و ده‌تواینه‌وه‌

ته‌سلیمی ده‌ستی دیلی كردین

ئێمه‌ بۆ سه‌یری تریفه‌ی مانگ 

ده‌چووینه‌ تاقه‌ به‌رزه‌كان

به‌ڵام له‌ بناران پیربووین

بۆ ژوانی ئاسكان ده‌چووینه‌ سێبه‌ری ئاوباره‌كان

به‌ڵام له‌وێوه‌ شووشه‌ جوانه‌كانی ئه‌وينمان ده‌شكاند

ده‌ستمان له‌ ملی خۆشه‌ویسته‌كانمان ده‌كرد

به‌ڵام بۆ ئه‌به‌د هه‌ناسه‌مان له‌به‌ر بڕین

چه‌ند سادیست بووین 

شیعری یاقووتیمان ده‌نووسی

جوانترین مه‌لیشمان سه‌رده‌بڕی

به‌په‌له‌ بووین تا بگه‌ینه‌ كه‌نار ئاوه‌كان و

له‌وێوه‌ سه‌یری په‌رییه‌كان بكه‌ین

به‌ڵام به‌مشتێ تووڕه‌یی

په‌یكه‌ره‌كانی جوانیمان چه‌قۆڕێژ ده‌كرد

ئه‌و ده‌رسانه‌ی سپێدان ده‌مانخوێندن 

ئێواران ڕاومان پێده‌كرد

به‌تاسووقه‌وه‌ 

ده‌چووینه‌ به‌ر ئاگردانه‌كه‌ی زه‌رده‌شت

تا پاك بینه‌وه‌ له‌ هه‌رماس

له‌ ڕێگه‌ دیواری مه‌عبه‌ده‌كانمان ده‌بڕی و 

خه‌زنه‌كانمان ده‌كۆڵییه‌وه‌ 

ئه‌و كیژۆڵانه‌ی خۆشمان ویستن 

نوقمى ڕقوقینمان كردن

ئه‌و شمشێرانه‌ی باوانمان نه‌وه‌ به‌نه‌وه 

دێویان پێده‌كوشت

ئێمه‌ لاپه‌ڕه‌كانی ئه‌قڵمان پێ هه‌ڵدڕین

چه‌ند جیاوازبووین

ئه‌وان هه‌میشه‌ ده‌گریان تا به‌ڕاستی پێبكه‌نن

ئێمه‌ هه‌میشه‌ پێده‌كه‌نین تا به‌قه‌ستی بگریێین

ئێستێكه‌ش 

ئه‌و ده‌فته‌رانه‌ی حیكمه‌تیان تیا نووسرابوو

زه‌مانێكه‌ خوێنیان لێ ده‌چۆڕێته‌وه 

كه‌مال ئه‌لمولك

غوربه‌تی گوندینییه‌ك له‌ بنی دونیا

ناڵه‌یه‌ك له‌ دوور، ڕه‌نگه‌ باران بێ

شیعرێكی نالی له‌ ئاستانه‌ی ئه‌سته‌نبۆڵ

مه‌لێك له‌ ئازادی ڕه‌ها 

نه‌رگزێك له‌ وه‌رین

مۆزارتێك له‌ زیندان 

ئه‌وانه‌ هه‌موو كه‌مال مولكن

له‌ناو كۆشكه‌ جوانه‌كانی شاژن

كه‌مال مولك هه‌میشه‌ له‌ ڕاوی جوانی

مه‌مله‌كه‌تێك بوو له‌ شووشه‌ی هه‌ست  

داگیرسا، بۆ تا هه‌تا نه‌كوژایه‌وه‌

كه‌چی شا عه‌باسی سه‌فه‌وی 

هه‌موو ددانه‌كانی وه‌رین

هه‌موو ئێسقانه‌كانی ڕزین

كه‌مال مولك ده‌یگوت: 

هه‌ر جاره‌ی بیر له‌ خۆم ده‌كه‌مه‌وه‌

ئه‌و هه‌موو ساڵ و مانگانه

ئه‌و هه‌موو ڕۆژ و ساتانه‌ 

له‌نێو ده‌ر و دیواری شاهاندا 

چۆن تێپه‌ڕین و چۆن ڕابردن

نه‌ ئه‌وان له‌ جوانی تێربوون

نه‌ منیش له‌ ڕاوی جوانی بوومه‌وه‌

هه‌ندێ جاریش وه‌ڕسیی 

ده‌ستی پێ شل ده‌كرد و ده‌یگوت

تابلۆكانم بوونه‌ته‌ خه‌نجه‌ری سه‌ر دڵم 

ڕه‌نگه‌كانیان لافاو

چوارچێوه‌كانیان زیندان

به‌ڵام ئێستێ هه‌ر هه‌موویان

ده‌ڵێی چه‌ند له‌ته‌ سێوێكی سوور و سپین

له‌ ته‌لاره‌كانی پاشماوه‌ی قاجاردا

وه‌ك ئاگرسوور، سوور، ده‌چنه‌وه‌

ئه‌ی شا

ڕه‌نگێ نه‌ما له‌ غه‌ریبیم

ئاسۆیێ نه‌ما له‌ دیدگام

نه‌یكه‌م به‌جوانی بۆ تۆ

تۆیێ كه‌ له‌مێژه‌ چاوه‌كانت ئاوی بیناییان چك كردووه‌

له‌ چاو كه‌وتی 

هێنده‌ سه‌یری خوێنی من بكه‌ی له‌و ئاسكانه‌

له‌ جووڵه‌ كه‌وتی هێنده‌ ڕۆحم به‌و دیوارانه‌ هه‌ڵواسی

به‌ڵام غه‌ریزه‌ی شاهانه‌ت

له‌ قوڕی سه‌ر ته‌رمی مردووان ده‌چێ

له‌ له‌پ و پۆی شعور نابێته‌وه‌

ئۆخه‌ی دڵم ئازاد بوو ڕه‌نگه‌ جوانه‌كان

ئێوه‌ كێڵگه‌یه‌ك -با- ن بوونه‌ته‌ میزانی ئه‌م كه‌ونه‌

كه‌مال مولك هه‌میشه‌ به‌خشنده‌ی جوانی بوو

ئاسكه‌كانی هه‌ر ئه‌وێ ده‌مێ 

كه‌ له‌ په‌نجه‌ ده‌بوونه‌وه‌

كه‌ له‌ دڵ و ده‌روونی ده‌هاتنه‌ ده‌ره‌وه‌

تۆڕی شا ده‌یگرتنه‌وه‌

ئاسكێ، دووان، سێیان، ده‌یان

هه‌ندێ جار شووشه‌ی شاخیان ده‌شكا و

كرت، كرت، كرت

له‌ تابلۆ ده‌ڕژانه‌ خواره‌وه‌

كه‌نیزه‌كان ده‌یانكرده‌ ملوانكه‌ 

به‌رۆكیان ده‌بووه‌ كه‌مالگه‌

ئای ئه‌و هه‌موو ئاسكه‌ جوانانه‌ 

بۆ دیل ده‌كه‌ی كه‌مال مولك؟

كه‌ ده‌زانی هه‌ر كات له‌ هه‌ستت ده‌بنه‌وه‌ 

ده‌كه‌ونه‌ تۆڕی شا

ئه‌و هه‌موو ئاسكه‌ جوانانه‌ 

بۆ دیواربه‌ندی ده‌كه‌ی ئه‌ی شا

كه‌ ده‌زانی ده‌توانن دارستان ته‌ی كه‌ن؟

ئه‌ی شا ئه‌ی شا، ئه‌ی پیره‌ شا

ئه‌وانه‌ دارستانێكن له‌ چۆڕێ شیر

تنۆكێك مودیلیانین هه‌ناسه‌ ساردت ده‌كه‌ن 

كه‌چی ته‌لاره‌كانی په‌هله‌وی و پاركی ئیره‌م

ئێستێش نوقمى له‌ته‌ سێوه‌كانی

پاش په‌نجه‌ی كه‌مال مولكن

ئه‌ی شا ئه‌ی شا، ئه‌ی پیره‌ شا

به‌كامتان بڵێم هه‌ی زاڵم

به‌كامتان بڵێم هه‌ی زاڵم

شایه‌ك عاشقی جوانییه‌ و 

ئاسكان له‌ دیواران ده‌گرێ

كه‌مالێك جوانی ده‌خوڵقێنێ 

ئاسكان بۆ دیلی ڕاو ده‌كا

نێوانیان باخچه‌یه‌ك ترسه ‌و كێڵگه‌یه‌ك خه‌مه‌

نیشتمانێك دیلییه‌

به‌كامتان بڵێم هه‌ی زاڵم؟

* وێنه‌كێشێكى ئێرانييه‌ -‌ -7481 -8481 

باخچه‌ی یه‌قین

سێوی كوێر:

سه‌رێكی ئاهه‌نگه‌كه‌ لێره‌ بوو

هه‌موو ئاهه‌نگێڕه‌كان كوێربوون

هه‌ندێكیان به ‌گۆپاڵێكه‌وه‌ 

له‌ قورسترین شه‌ڕدا

له‌ قووڵترین ته‌ئه‌ممولدا بوون

كچێكی كوێر باخێك له‌ سێو بوو

خۆی و سه‌به‌تێكی نارنجی 

عه‌تری دالیای ده‌به‌شییه‌وه‌

فلووتژه‌نێ خوێنی لێ ده‌چۆڕا

بخووری ئاینده‌ی داده‌گیرساند

سه‌رێكی ئاهه‌نگه‌كه‌ لێره‌ بوو

شه‌ریف پاشا :

جانتاكه‌ی پڕ بوو له‌ كولتوور

له‌ بۆینباغی مه‌ده‌نییه‌ت

له‌ حه‌رفی كێشه‌یێكی ئاڵۆز

كۆنگره‌ی پاریس جوانترین په‌ساپۆرتی پێدا

له‌ سێبه‌رنامه‌ی سیڤه‌ردا

بۆینباغ و په‌ساپۆرته‌كه‌یان لێ سه‌نده‌وه‌

خۆی و كێشه‌كه‌ی به‌ته‌نیا

له‌ ئه‌شكه‌وتێكی سه‌ده‌ی بیسته‌مدا مایه‌وه‌

داوه‌ت :

داوه‌تێ بوو له‌ خوانی شه‌تره‌نج

بازیكه‌ره‌كان له‌ كوشنده‌ترین گوماندا

ته‌وقه‌یان له‌گه‌ڵ سه‌ربازه‌كان ده‌كرد

له‌ به‌خشنده‌ترین یه‌قیندا

ژه‌هریان له‌ قاوه‌ی مه‌لیك ده‌كرد

پشوو :

جه‌نگ ته‌واوبوو، به‌ڵام ئاڵووشی تۆڵه‌ ده‌یهاڕین

جه‌نگاوه‌ره‌كان په‌كیان كه‌وتبوو

له‌به‌ر ده‌رگا، له‌ په‌نجه‌ره، له‌بن دیواران

له‌ شۆسته‌ و شه‌قامه‌كان

به‌سه‌ر پشتی كورسییه‌ له‌عنه‌تییه‌كان

سه‌یری دنیایان ده‌كرد

په‌شیمانی چاوی پێ داده‌خستن. 

نێرڤانا

ئه‌ی مه‌لیك مه‌لیكی وه‌ردی خوێن

مه‌لیكی شه‌ونمی دارستان

مه‌لیكی مێژووی بێ ناونیشان

مه‌لیكی خه‌نده‌ی گه‌ش

مه‌لیكی باران و هه‌م گریان

مه‌لێكم له‌ دڵ هه‌ڵكورماوه‌

مه‌ینه‌تی له‌ بن باڵیدايه‌

مه‌یخۆرێ، وه‌ڕسیی سه‌د ساڵی ئینجیلی نۆشیبێ

مانۆری بۆ خاچی ئه‌به‌دی نووسیوه‌

مه‌ندێكه‌ له‌سه‌ر سفره‌ی ویقار

مه‌رجێكه‌ له‌سه‌ر خوێنی كتێب

ئه‌ی مه‌لیك مه‌لیكی ئاگردانی ئایین

مه‌لیكی سرووت و برینم

مه‌لیكی سه‌ر ته‌ختی خه‌نین و گرینم

مه‌لیكی نێرڤانا و عیشقی ئاڵ

ماتاڤ به‌ بۆ بیابانی ڕۆحم

ماسوولكه‌ی ئه‌زه‌لی ده‌قم به‌

مانگێكی شیعر به‌ له‌ دیقه‌ت

ماشه‌ره‌ی پڕووشكی عیشقم به‌

ماپۆسانی دڵم له‌ زیندان ڕزگاركه‌

ئه‌ی مه‌لیك مه‌لیكی ناو ته‌متوومان

مه‌لیكی میهر و جان

مه‌لیكی بێ ده‌نگی و دلۆڤان، مه‌لیكی به‌فر و با

مامشی پرسه‌ی ئازیزانم بكه‌ چه‌پكێ نه‌وا

مارانگاز له‌ خشپه‌ی گه‌ڵایێ

ئه‌ندێشه‌ی نه‌هه‌نگی دوور ده‌كا

ماپۆكی پڵنگ و داڵی تووش له‌ سه‌فای گیر ده‌بێ

ئه‌ی مه‌لیك ئه‌ی دۆستی بوزاییم

ئه‌ی ته‌ونی ئاینده‌م

ئه‌ی گه‌وره‌م

ئه‌ی باخی ئیره‌م و مه‌شها صه‌فێ

مه‌ی به‌رگه‌فێ

فێنكی ئه‌له‌نده‌ی دوعایێكم ده‌وێ

مه‌راقم بخاته‌ ناو له‌پ و

مه‌زه‌نده‌ی شكاوم ساڕێژكا

مه‌ركانه‌ی ئومێدم ته‌قه‌ت كا

ئه‌ی مه‌لیك، مه‌لیكی وه‌ردی خوێن

مه‌لیكی ئاگردانی ئایین

مه‌لیكی ناو ته‌متوومان

ئه‌ی دۆستی بوزاییم 

 ته‌وته‌م
كردم به‌مانگ دڵم خۆش بوو شكاندم

كردم به‌دره‌خت كه‌ هه‌تاو هات هه‌ڵمپاچی

په‌رستگایێكم له‌ گوناه بۆ هه‌ڵنایه‌وه‌

باخێك له‌ نوورم بۆ وێران كرد

خوێنم كرده‌ په‌رداخێ له‌ سپیی سپێده‌

چه‌پكێ ڕه‌شه‌بام خسته‌ ناو سه‌فا

له‌ هه‌ر پارچه‌یێ ڕۆحێك باڵيگرت

له‌ هه‌ر گه‌ڵایێ مه‌لێ هه‌ڵفڕی

له‌ هه‌ر تیشكێكی ئه‌م نووره‌ جوانه‌ مۆمێك داگیرسا

له‌ هه‌ر دڵۆپێ له‌م خوێنه‌ سووره‌ گوڵێك گه‌شاوه‌

له‌ هه‌ر ته‌وژمێ له‌م ڕه‌شه‌بایه‌ پرووشه‌یێ گریا

پارچه‌كانی مانگی شكاوم كۆكرده‌وه‌

دره‌خته‌كه‌م چانده‌وه‌

په‌رستگاكه‌م پاك كرده‌وه‌

باخی نوورم ئاو دایه‌وه‌

ڕه‌شه‌بام نارده‌وه‌ شوێنی خۆی

نه‌ مانگ بۆوه‌ مانگی جاران

نه‌ دره‌ختیش لقوپۆپی دا

نه‌په‌رستگا خاوێن بۆوه‌

نه‌ باخی نوور گه‌ش هه‌ڵگه‌ڕا

نه‌ ڕه‌شه‌باش گه‌ڕایه‌وه‌

ئه‌وه‌ی من كردم ته‌وته‌م بوو

كه‌ ته‌وته‌میش ورد و خاشبوو

چه‌مكی جارانی نامێنێ

شكست

سه‌ده‌ی یه‌كه‌م بوو كه‌ بینیم 

گه‌ڵای مه‌شاعییه‌ت ده‌وه‌ری 

ئه‌و دارستانی ته‌ی ده‌كرد 

تا شه‌ڕه‌ جه‌سته‌ی ئاسكان به‌دی بكا و پێده‌كه‌نێ

سه‌ده‌ی دووه‌م بوو كه‌ بینیم 

ده‌ستی ماركۆپۆلۆی ده‌گرت سه‌فه‌رى 

لێده‌تكایه‌وه‌ و پێده‌كه‌نی

سه‌ده‌ی سێهه‌م بوو كه‌ بینیم 

له‌ژێر كه‌پره‌كه‌ی كرۆسۆ ته‌نهایی خۆی

ده‌چنییه‌وه‌ و پێده‌كه‌نی

سه‌ده‌ی چواره‌م بوو كه‌ بینیم 

تازه‌ له‌ وه‌همی كه‌شتی نوح داده‌به‌زی و پێده‌كه‌نی

سه‌ده‌ی پێنجه‌م بوو كه‌ بینیم بۆ تۆڵه‌ی باوكی 

پاڵتۆكه‌ی ئومروئولقه‌یسی ده‌نه‌خشاند و پێده‌كه‌نی

سه‌ده‌ی شه‌شه‌م بوو كه‌ بینیم، له‌گه‌ڵ ڕابه‌ری كۆیله‌كان 

ڕه‌سمی به‌یداخیان ده‌كرد و كتێبی بوزایان ده‌خوێنده‌وه‌

سه‌ده‌ی حه‌وته‌م بوو كه‌ بینیم

به‌جلێكی خوێناوی شكستباره‌وه‌ 

له كۆمۆنه‌ی پاریس ده‌گه‌ڕایه‌وه‌ 

شووشه‌ شه‌ڕابێك و چه‌ند پارچه‌ نانێكی

له‌ ده‌ستا بوو پێده‌كه‌نی

سه‌ده‌ی هه‌شته‌م بوو كه‌ بینیم 

ماندوو له‌گه‌ڵ فاسكۆدی گاما 

باسی تاعوونه‌كه‌ی سه‌ر ڕووباری مه‌سی سپی و 

كوانووی كوژاوه‌ی نه‌هری ده‌كردو پێده‌كه‌نی

سه‌ده‌ی نۆیه‌م بوو كه‌ بینیم

به‌ته‌نها ملی نابووه‌ به‌ر ملی له‌شكری فتوحات و 

پێده‌كه‌نی

سه‌ده‌ی ده‌یه‌م بوو كه‌ بینیم به ‌لالووتی 

له‌گه‌ڵ سه‌لاحه‌دین باسی شمشێری دوو تیغه‌ و

خه‌نجه‌ره‌كه‌ی دواوه‌ی ده‌كرد و پێده‌كه‌نی

سه‌ده‌ی یازده‌م بوو كه‌ بینیم 

له‌گه‌ڵ تۆماس مۆر و فارابی 

ده‌چوونه‌وه‌ نێو یۆتۆپیا و پێده‌كه‌نی

سه‌ده‌ی دوازده‌م بوو كه‌ بینیم ته‌خته‌ مه قسه‌له‌كه‌ی 

ڕۆبسپێری

تووڕ هه‌ڵده‌دا و پێده‌كه‌نی

سه‌ده‌ی سێزده‌م بوو كه‌ بینیم 

له‌ شووره‌ی ده‌وری قه‌ڵا به‌سه‌ر سینه‌ی

ئه‌سكه‌نده‌ره‌وه‌ گوتاری شكستی ده‌نووسییه‌وه‌ و 

به‌هیلاكی پێده‌كه‌نی

سه‌ده‌ی چوارده‌م بوو

 كه‌ بینیم سواری 

ملی لویسی شازده‌م بووبوو به‌

ئه‌كلیریك پێده‌كه‌نی

سه‌ده‌ی پازده‌م بوو كه‌ بینیم 

ئه‌سته‌رلابێكی كۆنینه‌ی له‌ ده‌ستا بوو 

به‌ماڵه‌كه‌ی خۆی نه‌ده‌كه‌وت 

كه‌ گه‌وره‌ترین ئه‌شكه‌وتی ئاسیا بوو، پێده‌كه‌نی

سه‌ده‌ی شازده‌م بوو كه‌ بینیم 

له‌گه‌ڵ هاملێتی شه‌كسپیر 

باسی گومانی نه‌ته‌وه‌یان ده‌كرد و پێده‌كه‌نی

سه‌ده‌ی حه‌ڤده‌م بوو كه‌ بینیم 

كتێبی شۆڕشی فه‌ڕه‌نسای ده‌خوێنده‌وه‌ و

ته‌رمی دانتۆنی له‌ كۆڵا بوو پێده‌كه‌نی

سه‌ده‌ی هه‌ژده‌م بوو كه‌ بینیم 

شووشه‌ی سه‌ری خۆی ده‌شكاندو پێده‌كه‌نی

سه‌ده‌ی نۆزده‌م بوو كه‌ بینیم 

مانیفێستی كۆمۆنیستی ده‌خوێنده‌وه‌

مه‌هاباد و له‌شكری سووری تیا نه‌بوو پێده‌كه‌نی

سه‌ده‌ی بیسته‌م بوو كه‌ بینیم 

سه‌یری شۆڕشگێڕه‌كانی ده‌كرد پاساو بۆ

خه‌نجه‌ره‌كه‌ی پرۆتس ده‌هێننه‌وه‌ و 

نوێخوازه‌كان پاڵتۆی سه‌له‌فییه‌تیان

له‌به‌ر ده‌كرد به‌حه‌سره‌ته‌وه‌ ده‌گریا

منیش له‌سه‌ره‌وه‌ به‌هه‌مان ڕێ، 

ئه‌و ڕێیانه‌ی ده‌چوونه‌وه‌ سه‌ردۆزه‌خه‌كه‌ی دانتی 

گه‌ڕامه‌وه‌

سواری پاپۆڕه‌ شڕه‌كه‌ی سه‌ده‌ی نۆزده‌هه‌م بووم 

له‌ سووچێكا بینیم، خه‌مه‌كانی خۆی ده‌ژمێرێ 

باسی به‌لشه‌ویك ده‌كا و سه‌رسام بووه‌

په‌یتونه‌كه‌ی سه‌ده‌ی هه‌ژه‌دمم دۆزیه‌وه‌ و 

گه‌ڕامه‌وه‌ له‌ دووره‌وه‌ بینیم

سه‌یری كوپه‌ی شكاوی به‌هاكان ده‌كا و 

به‌دیار قه‌تڵوعامی ئه‌رمه‌ن سه‌رسام بووه‌

ده‌ستم كرده‌ ملی سه‌ده‌ی حه‌ڤده‌م گوتم، با بچینه‌وه‌ 

ده‌شتایی 

بینیم له‌ په‌نای دره‌ختێكی چه‌ماوه‌ 

ده‌فته‌ری یاداشته‌كانی ده‌سووتێنێ و سه‌رسام بووه‌

له‌ گوندێكی سه‌ده‌ی شازده‌م ویستم بحه‌سێمه‌وه‌ 

بینیم به‌دیار قه‌ڵای  ڕماوی میدیادا 

سه‌یری په‌یكه‌ره‌كه‌ی كوروش ده‌كا و سه‌رسام بووه‌

له‌سه‌ر كه‌ناری سه‌ده‌ی پازده‌م دا

گالیگۆلا له‌ بانكی خوێن ده‌هاته‌وه‌

ئه‌وم بینی ئاگر له‌ چاوی هه‌ڵده‌ڕژا سه‌رسام بووه‌

له‌ ئاهه‌نگی سووتانی كتێبی سه‌ده‌ی چوارده‌م 

تازه‌ به‌هار خونچه‌ی ده‌دا

بینیم باسی زستانی ئه‌قڵ ده‌كا و سه‌رسام بووه‌

چوومه‌وه‌ نێو دوا ڕۆژه‌كانی سه‌ده‌ی سێزده‌م 

بینیم كتێبه‌كه‌ی حه‌للاجی پێ بوو 

سوڵتانه‌كانی به‌ردباران ده‌كرد، سه‌رسام بووه‌

له‌ پرسه‌ی كتێبه‌كه‌ی عبدالخالق دانیشتبووم 

كه‌ سه‌ده‌ی دوازده‌هه‌م بوو

بینیم ڕیشێكی ته‌ڵخ و ده‌ستكردی 

ده‌سووتاندو  سه‌رسام بووه‌

سه‌ده‌ی یازده‌م بوو بیابانێ نائومێدی له‌ دڵ نابوو

كه‌ له‌ سه‌ده‌ی ده‌یه‌م نزیك بوومه‌وه‌

له‌ دووره‌وه‌ دیاربوو له‌ تابلۆی

پاییزی دڕندانی گۆیادا ڕاماوه‌ و سه‌رسام بووه‌

به‌په‌له‌ چوومه‌ ناو خه‌تی سه‌ده‌ی نۆیه‌م

 ئێواره‌ بوو بینیم به‌سه‌ر دوندێكی ده‌رسیمدا 



58

سه‌یری ده‌روێشه‌كانی زه‌رده‌شت ده‌كا و 

له‌ ئاگردانی خۆره‌تاو سه‌رسام بووه‌

دڵم توند بوو كه‌ خۆم له‌ناو به‌ندیخانه‌كانی 

سه‌ده‌ی هه‌شته‌مدا دۆزییه‌وه‌

بینیم له‌ په‌نجه‌ره‌وه‌ ده‌ڕوانێته‌ ئه‌و مه‌لانه‌ی

له‌ ئاسمانی شین هه‌ڵده‌فڕن

به‌ده‌م شیعره‌كه‌ی ئازادی ئه‌راگۆندا سه‌رسام بووه‌

بانگی هاوه‌ڵه‌كه‌م ده‌كرد كه‌ سه‌ده‌ی حه‌وت ڕاینه‌گرتم 

بینیم خۆی ومه‌ولانا و نالی له‌ كونجی مه‌نفای غوربه‌تا 

له‌ زیكر و فیكری خاكا بوون سه‌رسام بووه‌

وه‌كو تیره‌ی به‌ربووی كه‌وان ڕامكرده‌ نێو 

سه‌ده‌ی شه‌ش بوو شكایه‌تم له‌به‌ختی خۆم ده‌كرد 

بینیم چراكه‌ی دیوژین ده‌شكێنێ و سه‌رسام بووه‌

كه‌وتمه‌ سه‌ر ڕۆمانی سه‌ده‌ی پێنجه‌م، دیاربوو 

ڕاسكۆلینكۆف‌

ته‌وری حه‌قیقه‌ت ده‌شكێنێ و سه‌رسام بووه‌

هاوڕێكه‌م له‌ سرووده‌كه‌ی ناڵه‌ی نه‌یدا 

منی برده‌وه‌ سه‌ده‌ی چوار

ینیم تازه‌ زنجیره‌كه‌ی تراژیك 

ده‌كاته‌وه‌ و سه‌رسام بووه‌

سه‌ده‌ی سێهه‌م بوو له‌به‌ر ده‌ركی سه‌را 

بینیم خوێنی سه‌ر شووشه‌ی

یادگارییه‌كانی ده‌سڕییه‌وه‌ 

تنۆك تنۆك فرمێسكی دێته‌ خواره‌وه‌

له‌ناو ده‌روازه‌ی سه‌ده‌ی دووه‌م 

گوڵی نه‌مری ده‌ژاكاند، سه‌رسام بووه‌

كه‌ گه‌یشتمه‌وه‌ سه‌ده‌ی یه‌ك هاوارم كرد ئه‌یدۆست

ئاگرى شۆڕش كوژايه‌وه‌

بینیم به‌سه‌رسامی بانگی كردم و چووینه‌ سه‌ر گرده‌كه‌ی 

بابان

له‌ دووره‌وه‌ به‌یه‌كه‌وه‌ سه‌یری سه‌رابمان ده‌كرد 

سه‌راب ، سه‌راب ، سه‌راب 

تێبینی: له‌م شیعره‌دا مێژوو په‌رش و بڵاوبۆته‌وه‌ و 

جێگۆڕكێی پێ كراوه‌.



60

دره‌ختی دروود

خه‌ونێك بوو 

ئاگر بۆ دڵۆپ دڵۆپ ئاوی ده‌نووسییه‌وه

نامه‌یێك بوو با بۆ گوڵه‌ هه‌رمێكانی ده‌برد 

ته‌مێك بوو به‌ باوه‌شێ بارانه‌وه‌ 

بۆ سه‌فه‌ر ده‌چوو 

ڕه‌وه‌ مه‌لێ له‌ناو ته‌رزه‌دا 

گیای نه‌مرییان بۆ چیا ده‌برد

پریاسكێ پڕ بوو له‌ گه‌ڵا و گوڵ 

تازه‌ له‌ گه‌رده‌نی به‌هار ڕژابوون

هه‌نگاوێكم له‌ خۆرهه‌ڵات گۆرانی بۆ فاتیمه‌ ده‌چڕی 

یه‌كێكیشم له‌ خۆراوا  

شوێن پێی گوڵه‌كانی بۆدلێری ده‌دۆزییه‌وه‌

ئامۆژگارییه‌كانم چه‌خماخه‌ بوون 

مناڵان ئاگریان پێ له‌ خه‌رمانه‌ی زوڵم ده‌دا

خه‌ره‌نده‌كانی سه‌ریان به‌ كتێبی ئاڵ پڕ ده‌كرده‌وه‌

سواری پشتی ڕسته‌كانی ده‌بوون 

ده‌چوونه‌وه‌ باخچه‌كه‌ی میدیا

ئه‌و باخچه‌یه‌ی به ‌باوه‌ش گوڵی 

بۆ سه‌ر زه‌وی ده‌به‌شییه‌وه‌

خۆی تاقه‌ گوڵێكی بۆ نه‌مایه‌وه‌

نه‌یانبینی ته‌نها ئه‌و كاته‌ی 

چوونه‌وه‌ سه‌ر قه‌ڵاكانی مێژوو 

كه‌ هێشتا بۆن و به‌رامه‌ی 

تاج و شمشێری لێده‌هات

ئه‌و قه‌ڵایانه‌ی دیاربوون و دیار نه‌بوون

به‌ ئاسته‌م فه‌نه‌ره‌كانی به‌سه‌ر مناره‌كانی بابله‌وه‌ 

هێمای سووتانی كتێبخانه‌كانیان ده‌دا

له‌وێ به‌ده‌نگی به‌رز هاواریان ده‌كرد

ئه‌ی پیر، پیری حیكمه‌ت و ڕێبازی رووناهى 

فێرمان بكه‌ چۆن له‌ به‌نده‌ره‌كه‌ی داڵانپه‌ڕ

به‌كه‌شتییه‌ سه‌رخۆشه‌كه‌ی رامبۆ 

نوقمى شیعر بووین

هاواریان ده‌كر

ئه‌ی پیر ئه‌وه‌ چ سه‌مایێ بوو 

مناڵه‌كانت پێگه‌وره‌ كرد

گه‌وره‌كانت پێ كرده‌وه‌ مناڵ؟

ئه‌و هه‌موو زۆربایه‌ت دا به ‌وجوود

ئه‌و كات من له‌ قه‌راغ ڕووباره‌ خه‌مگینه‌كانی سیوه‌یلدا 

كه‌ غیلمانه‌كانی له‌ كاغه‌ز بوون و كچه‌كانیشی له‌ په‌ری

له‌ناو چرپه‌ پڕ له‌ گه‌ڵا پرته‌قاڵه‌كانی مه‌ستووره‌دا

كه‌ ئه‌رده‌ڵانی له‌ناو عه‌شقدا 

شه‌ڵاڵی مه‌ستی ده‌كرد 

خه‌ریكی سه‌فه‌ر بووم

به‌سه‌ر ئاوازه‌كانی داود بۆ ستانبۆڵ

تا له‌ ئاستانه‌ی كه‌شیده‌ پڕ له‌جادووه‌كانی سووڵتاندا

ته‌ڵه‌سمی هه‌زار ساڵه‌ی خۆمان بكه‌مه‌وه‌

هاوارم ده‌كرد

ئه‌ی پیر تۆزێ سه‌بركه‌ هێشتاكه‌ 

كتێبه‌ جوانه‌كانی خۆم ته‌واو نه‌كردووه‌

كه‌ بێنازترین مناڵن له‌ناو باراندا

ئه‌ی پیر هێشتا زووه‌ دوا پێكم هه‌ڵنه‌داوه‌ 

دونیا نوقمى حه‌قیقه‌ت كا

لێگه‌ڕێ با چرایێ داگیرسێنم 

ده‌رگا ببه‌خشێته‌وه‌ قه‌ڵاكان

ئه‌و قه‌ڵایانه‌ی له‌وه‌ته‌ی هه‌ین 

لێیان داده‌به‌زین و بۆ هه‌رگیر ناگه‌رێینه‌وه‌

تۆ نوورێكی له‌ مسك 

شه‌وقێكی له‌ شمشێر

یاقووتێكی له‌ بێداری 

قه‌ده‌رێكی له‌ سیحر و ته‌م

به‌م هه‌موو گه‌رمی و سه‌رمه‌ستییه‌ مه‌له‌ 

له‌نێو باخی گومان مه‌كه‌ ژه‌هری هه‌لایه‌

بچۆره‌ ناو ئاوێنه‌ی سه‌ما

سه‌مایێ له‌ شه‌ونم و شه‌ونمێ له‌ شه‌وبۆ

تۆ په‌یكه‌رێكی له‌ نیگه‌رانی 

ته‌مه‌نێكی له‌ ڕامان

بگه‌ڕێوه‌ لیره‌ی یاده‌كانت ده‌بریسكێنه‌وه‌

تۆ ده‌فژه‌نی ئومێد و 

فلوتڕێژی خه‌مباری

تاوێكی له‌ باران 

ڕێژنه‌یێكی له‌ عه‌تر

بیرم دێ كه‌ یه‌كه‌م جار 

له‌گه‌ڵ مانگ سه‌فه‌رمان كرد

له‌ناو گه‌ڵایێ ئاهه‌نگمان گێڕا 

قه‌دی دره‌خت ده‌گریا

ئه‌وسا تۆ لكه‌ گیایێ بووی له‌ خوناو

دڵۆپه‌ فرمێسكێ بووی به‌سه‌ر په‌ڕی تاووس

ئێستا په‌نجه‌ره‌یێكی له‌ دیوانه‌ شیعری ئاوابوون

چه‌ند دڵۆپه‌ حه‌سره‌تێكی 

به‌سه‌ر كڵپه‌ی زه‌مه‌نه‌وه

له‌و ده‌مانه‌ی كه‌ نه‌وایێكی حه‌زین دێ 

له‌ موناجاتی سه‌حه‌ردا

شه‌وێكی له‌ مه‌یخانه‌كانی ئه‌نده‌لووس

له‌ قه‌تاره‌ی مه‌وله‌ویدا سه‌رخۆش ده‌بی

هه‌سته‌وه‌ سه‌رپێیه‌كانت 

تا دونیا ببینی ئه‌یدۆست 

نه‌وه‌كا ناڵه‌ی نه‌وایێ ببیستی و تا ئه‌به‌د ژیر نه‌بیته‌وه‌

كه‌ عه‌تری ئه‌شق پڕژا تازه‌ كۆناكرێته‌وه‌

مه‌ڕۆ ته‌مه‌ با له‌ چاو ون نه‌بیت،

ئۆدیسه‌ تا ئێستاش نه‌گه‌ڕاوه‌ته‌وه‌

یادستان گۆڕێكی دژواره‌ ئه‌گه‌ر به‌دوای حیكمه‌ته‌وه‌ی 

كه‌ سه‌رزه‌مین خاڵی بووه‌ له‌ حیكمه‌ت

دووره‌ هێجگار دووره‌ ئه‌و شاره‌ی بۆ ده‌گه‌ڕێی

دیاره‌ و دیار نییه‌

ئه‌و شاره‌ كه‌ باخ و باخاتی زۆرتره‌ له‌ حه‌سره‌ت

له‌وانم چاوپێكه‌وتن 

لێره‌ ڕه‌تبوون

جووتێ گه‌وهه‌ر، سه‌فه‌ریان بۆ ناو قه‌ده‌ر بوو

شكان له‌نێو شیری سه‌فا

جووتێ ئه‌ڵماس، مرازیان مه‌رقه‌دی ڕۆح بوو

له‌نێو گۆڕه‌كاندا ون بوون

جووتێ جه‌سته‌، ئومێدیان یۆتۆپیا بوو

ئاگری زیوه‌س قووتی دان

جووتێ به‌للوری ئه‌شكه‌وتان

ترووسكیان له‌پی زه‌رده‌شت بوو

زناری كه‌مه‌ریان سووتا

نوقم بوون له‌ناو ئاماژه‌

جووتێ شمشێر، تێنووی جه‌سته‌ی حه‌قیقه‌ت بوون

سوور هه‌ڵگه‌ڕان له‌ تریفه‌

بێره‌ ڕه‌تبوون

جووتێ برین، ده‌گه‌ڕانه‌وه‌ ناو چه‌قۆ

ئازاریان تا سه‌ر تابووت بوو

جووتێ مه‌رهه‌م، هه‌ڵده‌پڕژانه‌ سه‌ر مێژوو

كه‌ تۆزێ غوربه‌ت ڕماندی

جووتێ خه‌ون، ده‌چوونه‌وه‌ بۆ لای بوزا

له‌ مه‌ركانه‌كه‌ی هیندۆسا بخۆنه‌وه‌

جووتێ مێژوو، یه‌كیان سپی ئه‌وی تر ڕه‌ش

دوو ئه‌تڵه‌سی نامرادی

جووتێ دیوانی مه‌وله‌وی، پڕبوون له‌ قه‌تاره‌ی حوزن

دایانه‌ شه‌ققه‌ی باڵ فڕین

لێره‌ ڕه‌تبوون

جووتێ شه‌پۆل، له‌ ڕووبار هه‌ڵگه‌ڕانه‌وه‌

له‌ ته‌ك گوڵی بۆتان مردن

جووتێ كانی، بۆ لای ده‌ریا وه‌كو هه‌ڵم بوون به‌باران

جووتێ شاعیر، یه‌كیان ڕیا یه‌كیان تابان

جووتێ عاشق، ده‌چوونه‌وه‌ ناو نێرڤانا

بێره‌ ڕه‌ت بوون

جووتێ پێڵاو، دوو جه‌سته‌ له‌ به‌ها شۆراو

كووره‌ی ڕقیان ده‌به‌شییه‌وه‌

جووتێ شه‌ریك، چه‌ند فێڵێك و سه‌به‌تێ خوێن

دونیا سوور سوور هه‌ڵده‌گه‌ڕا

جووتێ باز، قه‌نناسێك له‌ ته‌م

له‌ شه‌خته‌ی گومانی گرتن

جووتێ شه‌یتان، قه‌ده‌ری كه‌ونیان ده‌سووڕان

جووتێ ویژدان، باوه‌شێ میهر

بوون به‌حیكمه‌تی بێ میسال

لێره‌ ونبوون

جووتێ ‌ پاكی، بوون به‌په‌یكه‌ری یادگار

شكان له‌ ترۆپكی بابان

جووتێ له‌ زات و له‌ جورئه‌ت، ده‌سته‌مۆیی ڕایته‌كاندن

چوونه‌وه‌ ناو باخی مه‌رگ

جووتێ له‌ به‌ها و له‌ پایه‌، ڕۆژگار هاڕینی وه‌ك به‌رداش

بوون به يادگارى چوار چرا

جووتێ له‌ ئه‌شقی په‌رستگا، ئارمووشی ئامون دایپۆشین

تۆپه‌كه‌ی میریان كرده‌وه‌

لێره‌ ونبوون

جووتێ له‌ تریقانه‌وه‌ی مناڵی، پیری ده‌ستی پێ شلكردن

پێكی ئاسۆ ده‌خۆنه‌وه‌

جووتێ له‌ ده‌رسیمی تازه‌، كه‌وتنه‌وه‌ ناو زمانی لاڵ

له‌ناو تابووتی ئاماژه‌

جووتێ له‌ ڕه‌ندی و پیاوه‌تی، شه‌كه‌تی وێرانی كردن

وا كتێبی بێ هووده‌یی ده‌نووسنه‌وه‌

جووتێ باوه‌ش، پڕبوون له‌ خه‌نجه‌ر و شه‌وبۆ

نامۆبوون له‌ شارستانی

لێره‌ ونبوون جووتێ له‌ میهری ئاسمانی

له‌ دووكه‌ڵی گوناهاندا توانه‌وه‌

ئێستا له‌ مه‌داری باشوور با مه‌زاریان ده‌شواته‌وه‌

جووتێ له‌ زانستی باڵابه‌رز

نوقمبوون له‌ زه‌ین كوێری

ئێستا له‌ حوجره‌ی سه‌ره‌تان

جووتێ سه‌دای هه‌نگویناوی

كه‌وتنه‌وه‌ سه‌ر ژه‌هری هه‌لا

جه‌سته‌یان بوو به‌نیلۆفه‌ڕ

جووتێ له‌ ته‌ونی ئاینده‌

له‌ ده‌ریالووشی ئێستا ئاسێ بوون

هه‌له‌كه‌ سه‌ما ڕایگرتوون

جووتێ له‌ نه‌خشه‌ی كیانێ، گۆڕدرایه‌وه‌ 

به‌زه‌مبیلێ له‌ ترس و سام

لێره‌ ونبوون

جووتێ له‌ قافیه‌كه‌ی نالی

 شێوا له‌ناو تای نه‌فامی

مه‌خابن بوو به‌ ئه‌زه‌لیان

جووتێ چیڕۆكی ده‌رسیم

پڕ له‌ هه‌ڵه‌ی زمانه‌وانی

غه‌ریبن له‌ په‌ڕی مێژوو

جووتێ له‌ پرووشه‌ی ئاگریداغ

له‌ شه‌به‌قی خوێندا گوم بوو

كه‌س به‌دادیان ڕانه‌گه‌یی

جووتێ له‌ به‌نده‌كه‌ی سیڤه‌ر

كه‌وتنه‌ به‌ر مه‌قاشی زه‌مه‌ن

ده‌یانزانی گه‌وره‌ ده‌بن

جووتێ له‌ دره‌ختی ئه‌زه‌ل

 وه‌رین له‌ناو نه‌هامه‌تی

تاقه‌ برینی سه‌ر زه‌مین بوون

له‌وانم چاوپێكه‌وتن 

شه‌ممه‌كان

شه‌ممه‌ چوومه‌وه‌ ده‌شته‌ مه‌رجانییه‌كانی جاران

گۆرانییه‌كم چڕی له‌ سیبیریا ته‌می مه‌نفای ڕه‌وانده‌وه‌

یه‌كشه‌ممه‌ له‌ به‌رهه‌یوانی ماڵه‌كه‌م 

له‌ ته‌یراوه‌ پشییه‌ خه‌وێكم كرد

له‌سه‌ر دیواره‌كانی باستێڵ قۆڵبه‌ست كرام

دووشه‌ممه‌ چوومه‌وه‌ سه‌ر گۆڕه‌پانه‌كه‌ی ئاوبار

تازه‌ خه‌ڵك له‌ سه‌یران ده‌چوونه‌وه‌

له‌ بن میترۆكانی به‌رلین خستمیانه‌ قه‌فه‌زی تاوان

سێ شه‌ممه‌ سه‌رێكی زاهیده‌ی خوشكم دا

داوام لێكرد چایێكم بۆ چێكات 

بۆنی قه‌ڵه‌مه‌كه‌ی باوكمی لێ بێ

له‌ كاتدراڵی فاتیكان فه‌رشێكیان لێ چنییه‌وه‌

چوارشه‌ممه‌ جه‌ژن بوو 

هه‌موو هاوڕێ كۆنه‌كانم كۆكرده‌وه‌

چووینه‌وه‌ بن له‌یلوگه‌كانی قه‌برستانی چراغ

سواری هه‌مان په‌سته‌كه‌ی به‌ر له‌ چل ساڵان بووینه‌وه‌

هه‌ریه‌كه‌ و به‌تیلمه‌ ده‌فلسێ 

ده‌چووینه‌وه‌ یۆتۆپیای عه‌نكاوه‌

له‌ باخی لێوار شه‌قامه‌كانی ڤیه‌ننادا بوو به‌ فرمێسك

پێنج شه‌ممه‌: به‌دایكمم گوت كه‌ ناوی 

عائشه‌ عبدوڵڵا كاڕه‌سوڵه‌

توخوا بۆ دواجار ده‌ستم بگره‌ و

بابچینه‌وه‌ ماڵی پلكم ڕه‌حیم 

به‌ڵكو نوقڵه‌كه‌ی جارانم بداته‌وه‌

له‌ گه‌ڕه‌كه‌ میللییه‌كانی سوریا 

بوو به‌غه‌ریبی و به‌شرایه‌وه‌

ڕۆژی جومعه‌ هه‌ر شه‌ش ڕۆژه‌كه‌ی ڕابردووم خوێنده‌وه‌

شه‌ممه‌یان: نامه‌یه‌ك بوو

ته‌می مه‌نفای سیبریای تیا 

هاتبووه‌ خه‌ونی گۆرانییه‌كه‌ی من

یه‌كشه‌ممه‌یان: ته‌زووێ بوو

یادگاریم بوون له‌ ژووره‌كانی عومر دیل كرابوون

دووشه‌ممه‌یان: له‌ززه‌تێ بوو 

پیری هه‌وه‌سی پێ هه‌ڵچنی بووم

سێ شه‌ممه‌یان: خه‌ونێ بوو 

مه‌یدانێك ئایدیای تیادا پیر ده‌بوو

چوارشه‌ممه‌یان

له‌رزینێ بوو منداڵیم فرمێسكی پێ باراندم

پێنج شه‌ممه‌یان: تریفه‌یێكی وێڵ بوو

ته‌نهایی بوو ڕۆحی له‌ سێداره‌ دابووم

جومعه‌كه‌شی: كابووسێ بوو

له‌ ده‌فته‌رێكی خه‌ت شاشی غه‌مگین ده‌چوو

شه‌ممه‌ی به‌ئاگر نووسیبوو

یه‌كشه‌ممه‌ی به ‌نوور

دووشه‌ممه‌ی به‌شیر نووسیبوو

سێ شه‌ممه‌ی به‌تیر

چوارشه‌ممه‌ی به‌گوڵ نووسیبوو

پێنج شه‌ممه‌ به ‌شه‌ڕاب

جومعه‌كه‌شی به‌دووكه‌ڵێكی سپی غه‌مگین

له‌ شه‌ممه‌م پرسی ئه‌ى كوانووی زه‌رده‌شت

دڵم ته‌نگه‌ چی به‌پیری دڵم بڵێم تا نه‌ختێ هێور بێته‌وه‌

به‌یه‌كشه‌ممه‌م گوت ئه‌ی په‌ناگای خوداوه‌ندی

عومرم پڕ بووه‌ له‌ زوڵمه‌ت 

ناسكی پڕووشكێكم پێ ببه‌خشه‌

له‌ دووشه‌ممه‌م پرسی ئه‌ی په‌رستگای مناڵی

چاوم تاری بوو سۆماییم داهات

تروسكێ بیناییم پێببه‌خشه‌

به‌سێ شه‌ممه‌م گوت ئه‌ی په‌یكی كه‌ڵكوژ

كه‌ی هه‌ردوو چاوی ئاسك گڕت تێ به‌رده‌دا

له‌ چوارشه‌ممه‌م پرسی ئه‌ی باخی ئیره‌م

دڵم له‌ عیشق چكی كرد تۆزێ دڵنه‌واییم كه‌

به‌پێنج شه‌ممه‌م گوت ئه‌ی خه‌ڵوه‌تگای باخۆسی

وه‌ڕسی گیانی ته‌نیوم وه‌ره‌ ئاگاییم وێران كه‌

له‌ جومعه‌م پرسی ئه‌ی لێواره‌ی دۆزه‌خ

بریا چه‌ند مانگێ سه‌فه‌رت ده‌كرد

دووباره‌ كوكوختیه‌كه‌م ده‌ستی به‌خوێندن كرد

هه‌موو ڕۆژه‌كان له‌ گمه‌یا توانه‌وه 

پیاوه‌كانی جه‌نگه‌ڵ

له‌ سپێده‌ی خوێن و له‌ یه‌قینی ژه‌نگ و ژاری ئایدیاوه‌

له‌ پشت شووشه‌ی شه‌و گرتووی شه‌وستانه‌وه‌ بانگم كرد

كه‌ هێشتا كازێوه‌ 

سه‌ری بوتڵی سه‌فای نه‌شكاندبوو 

بۆ سه‌ر مێزی چه‌قۆ

دره‌ختی مه‌رگ كفنی نه‌به‌خشیبوو به‌ئه‌میری گومان

هێشتا نه‌فره‌تی خێڵ نه‌تكابووه‌ سه‌ر جه‌سته‌ی پاكیزه‌یی

ئه‌وسا یه‌كه‌م قه‌تره‌ی خوێنی براكان 

له‌ ژێر تیشكی خۆره‌تاودا

به‌سه‌ر ئاگردانی مێژوو ده‌بریسكایه‌وه‌

یه‌كه‌م تیلمه‌ نانى له‌ شه‌راب هه‌ڵاتووی مه‌سیح 

ڕه‌مزی ته‌وقه‌ی جوانی بوو

له‌و ڕۆژه‌وه‌ زه‌وی داخرا و ده‌رگای جه‌نگه‌ڵه‌كان بوونه‌وه‌

له‌ دوورترین قه‌ڵای ژاڵه‌ و چه‌می ژه‌هره‌وه‌ هه‌ڵده‌كه‌ن

له‌ تاریكترین ئه‌شكه‌وت و له‌ سامناكترین 

جۆگه‌له‌ی خوێن و خیزاو

له‌ كه‌ڤنارترین جه‌نگه‌ڵی ڕه‌شه‌تای زه‌ین ڕێده‌كه‌ن

ده‌مار ده‌مار جه‌سته‌ی سپی نیلۆفه‌ر و

ڕێ ڕێ دره‌ختی ڕۆحی گه‌ش هه‌ڵده‌پاچن

له‌ ناوه‌خته‌وه، له‌ تاریكه‌ شه‌وانی دره‌نگ و

له‌ كازێوان، له‌ چله‌ی زستانانه‌وه‌ ڕادێن

وه‌ك چه‌ند ڕۆحێكی ئه‌به‌نووسی و

چه‌ندین هه‌زار ڕوخساری سارد

له‌ ناو به‌رائه‌تی منداڵیمانه‌وه‌ڕا دێن

له‌ خه‌ره‌ندی ڕابردوومانه‌وه‌ڕا دێن

له‌ هه‌موو ئه‌شكه‌وتێكه‌وه‌ڕا دێن

له‌ ده‌رگا و په‌نجه‌ره‌كانه‌وه‌، له‌ ڕه‌فه‌ی كتێبه‌كانه‌وه‌

له‌ درزی قه‌ڵه‌مه‌كانه‌وه‌، له‌ مناره‌ی مزگه‌وته‌كانه‌وه‌

له‌ په‌یتوونی كڵێساكانه‌وه‌ ڕا دێن

پیاوه‌كانی جه‌نگه‌ڵ 

هه‌میشه‌ له‌ ته‌مه‌وه‌ دێن بۆ ته‌متوومان

له‌ كوێ حه‌رفی كازیوه‌ هه‌بێ له‌وێوه‌ دێن

نایه‌ڵن سپێده‌ هه‌ڵبێ

كه‌ دنیا هه‌مووی تژی نوور بوو

ئه‌وان چه‌پك چه‌پك 

ده‌یانچنی و ده‌یانخسته‌وه‌ ناو دۆزه‌خ

له‌ قووڵایی دیرۆكه‌وه‌، كه‌ حه‌رف حه‌رفیان ئه‌زبه‌ره‌

له‌ ڕه‌شه‌با و ڕه‌هبه‌ت و ڕمانه‌وه‌ دێن

كه‌ تاڵ تاڵ تاریكییان چنیوه‌

له‌ ده‌رگای هه‌زار ده‌ری گومانه‌وه‌ دێن

كه‌ ڕێ ڕێ شاره‌زای ده‌روونن

له‌ شه‌وه‌زه‌نگ و شه‌به‌یخوونی تۆفانه‌وه‌ دێن

كه‌ باوه‌ش باوه‌ش خنكانیان پێیه‌

پیاوه‌كانی جه‌نگه‌ڵ هه‌میشه‌ 

له‌ نێو پاوانی گوناهه‌وه‌ڕا دێن

له‌ نێو شه‌وی شه‌هلا و شه‌هێن، شڕ و شه‌پال و شه‌كه‌تن

له‌ نێو ڕم و ڕمبازیدا ڕه‌وت و ڕێباز و ڕه‌هزه‌نن

له‌ نێو زریان و زێراب و زه‌نه‌كدا زاوزێ ده‌كه‌ن

له‌ نێو كوشتاری كازێوه‌ و كه‌زیی كاڵ و 

كل و كانیی كامداران

پیاوه‌كانی جه‌نگه‌ڵ هه‌میشه‌ حه‌زیان 

له‌ بریسكه‌ و زرمه‌ی شمشێره‌

له‌ نێو كووچه‌كانی جه‌سته‌دا حه‌ماسیان داده‌كه‌وێ و

شه‌هوه‌تیان به‌تاڵ ده‌بێ

له‌ تاریكی و پشت په‌رده‌كان نه‌خشه‌ی خۆیان داده‌ڕێژن

تا چه‌قۆكان به‌سه‌ر پشتی سه‌ده‌كانی ناوه‌ڕاستدا

بگوازنه‌وه‌ ناو ماڵی جوانی

ده‌ ده‌، بیست بیست، كۆمه‌ڵ كۆمه‌ڵ، له‌شكر له‌شكر

وڵات وڵات، قاڕه‌ قاڕه‌

له‌ ژێر تریفه‌ی مانگه‌شه‌و كۆده‌بنه‌وه‌

تا ده‌می ته‌وره‌كان تیژكه‌نه‌وه‌  

بچنه‌وه‌ سه‌ر ته‌هاره‌ت و پاكیزه‌یی

پیاوه‌كانی جه‌نگه‌ڵ وه‌ك ڕم وان

هه‌میشه‌ له‌ ڕۆح لانه‌ و

له‌ ژێر پڕووشه‌ی خوێن سه‌ما ده‌كه‌ن

پیاوه‌كانی جه‌نگه‌ڵ شه‌وانه‌ خۆیان و كه‌وڵی گورگ

ده‌چنه‌وه‌ بێستانی ئاسمان و شه‌مامه‌ی ستێران ده‌دزن

داسی ڕق تیژ ده‌كه‌نه‌وه‌ و تریفه‌ی مانگ داده‌پاچن

به‌ڕۆژ ده‌چنه‌وه‌ لای ئاسنگه‌ره‌كانی زوڵمه‌ت 

داو داو ده‌یانكه‌ن به‌شمشێر

له‌ كه‌ناره‌كان هاژه‌ی ڕووبار كۆده‌كه‌نه‌وه‌

خوڕ خوڕ ده‌یانكه‌ن به‌ئاژێر، ترس و گومان ده‌به‌شنه‌وه‌

ورشه‌ی گه‌ڵا و شنه‌ی ماندوو 

له‌ بوتڵه‌كانی شه‌راب ده‌كه‌ن

به‌ڕۆژ ده‌یانكه‌ن به‌ژه‌هر

دابه‌شی سه‌ر باخچه‌كانی شاری ده‌كه‌ن

پیاوه‌كانی جه‌نگه‌ڵ هه‌میشه‌ له‌ تاریكترین ئه‌شكه‌وتدا

له‌ بڵندترین بورجی شار، له‌ ناو قووڵترین چاڵی بیر

له‌ مه‌یدانی گه‌رمترین جه‌نگی بێهووده‌

نه‌خشه‌ی خۆیان داده‌ڕێژن

نه‌خشه‌یه‌ك بۆ ڕۆحی مرۆڤ 

تا سه‌ر زه‌وی چۆڵ بێ له‌ خه‌ون

نه‌خشه‌یه‌ك بۆ گه‌ردنی گوڵ

تا سه‌ر زه‌وی چۆل بێ له‌ عه‌شق

نه‌خشه‌یه‌ك بۆ باڵای جوانی

تا سه‌ر زه‌وی چۆل بێ له‌ ڕووناكی

نه‌خشه‌یه‌ك بۆ بۆنی كتێب

تا سه‌ر زه‌وی چۆڵ بێ له‌ به‌ها

پیاوه‌كانی جه‌نگه‌ڵ وه‌كو ئه‌به‌نووس وان

هه‌رگیز له‌ شه‌و جیا ناكرێنه‌وه‌

پیاوه‌كانی جه‌نگه‌ڵ حه‌ربان، حه‌ربا ئه‌مانی بۆ نییه‌

پیاوه‌كانی جه‌نگه‌ڵ چه‌ند ناشیرینن، ده‌ڵێی له‌ 

دۆزه‌خه‌وه‌ هاتوون

پیاوه‌كانی جه‌نگه‌ڵ كیمیازانن ده‌ڵێی كیمیاگه‌رن

پیاوه‌كانی جه‌نگه‌ڵ هه‌میشه‌ ته‌ونێكیان له‌سه‌ر شانه‌ و

له‌ ژێریشیه‌وه‌ نارنجۆك

ئای پیاوه‌كانی جه‌نگه‌ڵ چه‌ند زۆرن 

ده‌ڵێی له‌شكری ده‌جالن

ئای پیاوه‌كانی جه‌نگه‌ڵ چه‌ند كه‌من ده‌ڵێی هیچن

هه‌ندێ جار له‌ خۆرهه‌ڵاته‌وه‌ دێن

هه‌ندێ جاریش له‌ خۆراوا

هه‌ندێ جار له‌ باكووره‌وه‌ دێن



79

هه‌ندێ جاریش له‌ باشوور

دێن، دێن، دێن

له‌ سه‌ره‌وه‌، له‌ بنه‌وه، له‌ ناوه‌نده‌وه‌، له‌ په‌ڕگه‌وه‌

جه‌سته‌كانیان هولامین، به‌هه‌موو شوێنێكه‌وه‌ ده‌چن

پیاوه‌كانی جه‌نگه‌ڵ مایه‌ی گریانن

هه‌موو شتێكیان لا ده‌ست ده‌كه‌وێ

ژه‌هر، گولله‌، چه‌قۆ، شمشێر

تیر و كه‌وان، كۆت و زنجیر

بڵندن، نه‌وین

به‌ڵام ئه‌وه‌ی پیاوی جه‌نگه‌ڵ ڕێی پێ نابا

پاكی و گوڵه‌، عیشق و ئه‌وین

سوندسییه‌كان

1

كه‌ ئێوه‌ جێدێڵم، ڕێبواری ناوه‌خته‌م لای ئێوه‌

هه‌ر بۆیه‌ش ده‌چمه‌وه‌ لای گۆڕی دۆستانم

ده‌زانم ڕۆژێ دێ میوانی ئه‌به‌دی ئه‌وانم

2

ته‌واری تاوێر و ناو ته‌می ترۆپكان

شه‌رمنن په‌ی نابه‌ن به‌پاوانی پیریم

كه‌ تافته‌ی ڕۆحی خۆم له‌ چاویان شووشته‌وه‌

بوومه‌وه‌ مناڵه‌كه‌ی جاران و

تك تك شیر له‌ گۆپكه‌ی زمانم هه‌ڵڕژا

چوومه‌وه‌ یۆتۆپیای جارانم

3

تاوێ باران له‌ تارای تابان بانگ ده‌كه‌م

وه‌ره‌وه‌ مه‌رجانی ئاسمانی

به‌رامه‌ و به‌همه‌ن و بادام و باقه‌بێن

داسماڵ و داب و دادی خۆمان

به‌ینه‌وه‌ دارستان

له‌ مه‌ستی مه‌له‌ی مانگ و

له‌ بادی به‌هێدا باڵ بگرین

له‌ جوانی و جیلوه‌ی جامی سه‌فا بخۆینه‌وه‌

4

با له‌ باڵام لوولده‌م

كۆشێ له‌ كراس و كینواڵی كێوه‌كان ده‌لوێنم

بۆ ته‌رمی تاگرتووی ئازیزێ

هاوده‌م بوو بۆ ڕۆحی شكاوم

مشتێ ماچ له‌ ماتابی مارسیس بۆ دڵم ده‌هێنم

ئه‌و دڵه‌ی شووشه‌ بوو شاشه‌وقێ شكاندی

ئه‌و دڵه‌ی له‌ زه‌ردێنه‌ی زیبای زه‌همان بوو

برینی بازوبه‌ند باڵی كرد

6

چه‌ند چه‌مێ چه‌مانه‌ له‌ چوارینی چاوی چوارشه‌ممه‌

ده‌نێرمه‌ لای كچانی بابل

كچانێ به‌ته‌نها دووجاران له‌ ده‌رگه‌ ترازان

جارێكیان ئاسۆیی شوو ده‌كه‌ن

جارێكیان ستوونی كه‌ ده‌مرن

شای بابل بۆ خاتری ئه‌میهیا نائومێدی كردن

كه‌ تووشی ته‌ماشا و ته‌لاری میدیا بوو

باخی هه‌ڵواسراوی بۆ باڵای دروست كرد 



82

فریا نه‌كه‌وتین ئه‌ی دۆست
1

ئه‌وه‌ چ قه‌ده‌رێكه‌ نه‌مریمان له‌ بنی مه‌حاڵ دۆزییه‌وه‌

له‌سه‌ر زه‌ویمان فڕێدا

ئه‌ی پرسه‌دارترین كاژ و پڕ شكۆدارترین زێوانم

ئه‌وه‌ چ په‌ندێكه‌ شه‌ڵاڵی شه‌هد و شه‌هاده‌ت

له‌ مه‌ڕمه‌ڕی جه‌سته‌كانی خۆمان نووسی و

به‌پاچی ڕم و تیری گومان هاتین و ڕه‌شمان كرده‌وه‌

2

چه‌ند حیكمه‌ته‌

واز له‌و شمشاڵه‌ بێنی و بیخه‌یته‌وه‌ كه‌مه‌ری خۆت

كه‌ ده‌بینی ڕۆما گڕی تێ به‌ربووه‌ و زه‌نگی كڵێسا گریانه‌

ئه‌وه‌ نییه‌ كتێبه‌كان كڵپه‌یانه‌

زه‌وی خاڵی ده‌كه‌ن له‌ حیكمه‌ت

3

چه‌ند حیكمه‌ته‌ ده‌ست له‌ گۆرانی هه‌ڵگری و

له‌ دووره‌وه‌ سه‌یری كۆشكه‌ تاق به‌رزه‌كانی قه‌ڵاكه‌ی

ده‌ڵێی په‌یكه‌رێكن له‌ سام و قه‌ڕنه‌فولێكن له‌ دووكه‌ڵ

ئه‌وه‌ چ قه‌ده‌رێكه‌ ئه‌و شاره‌ هێنده‌ هه‌ناسه‌ی سواره‌

فریا نه‌كه‌وتین ئه‌ی دۆست په‌نجه‌ره‌كان بكه‌ینه‌وه‌

ته‌یری كوێستانیش تێپه‌ڕین

4

چه‌ند حیكمه‌ته‌ ده‌ست له‌و خه‌ونانه‌ هه‌ڵگری كه‌ 

ده‌بینی

زولفه‌قاره‌كه‌ی دیموكلیس به‌سه‌ر ته‌ختی ته‌وێڵته‌وه‌

ئاهی كۆتره‌ كێویلكه‌كان ڕایگرتووه‌

ئه‌ی ماته‌مترین ئازیز و ڕه‌وحانیترین شكۆدار

ئه‌وه‌ چ قه‌ده‌رێكه‌ ده‌ستی ناوه‌ته‌ نێو ده‌فه‌ی 

ئه‌ندێشه‌مان

ئاوا ڕۆحمان پڕوكاوه‌

5

ئه‌ی تاقانه‌ترین هاوڕێم و بێهووده‌ترینی هه‌مووان

كه‌ سه‌ر و ڕیشت خه‌م نه‌با

عومر هه‌رگیز نه‌یده‌برده‌وه‌ به‌فرستان

ئه‌ی قه‌ده‌ریترین ئینسان

